
Wěmata 5 

Xixamɛ 20 

Ényí mɛɖé tíin bó fɔ́n ɔ́, é nɔ ɖo hwɛ hu wɛ hǔn, gbɛ̌ n'i ɖo agbawungba, bónú 

mɛ e kpo lɛ́ɛ ná ɖi xɛsi. (1 Timɔtée 5.20) 

Ényí ɖɔ nukɔntɔ́ ɖé hu hwɛ ɔ́, è ɖo ná ɖɔ nǔ e é wa ɔ́ bó ná ɖó sɛ́n bá n’i ɖo agun 

nukɔn bɔ é sɔ́ ná nyí nukɔntɔ́ ǎ. Ényí nukɔntɔ́ hu hwɛ ɔ́, é nylá hú aguví lɛ́ɛ tɔn ɖó 

mɛ gěgé hɛn ɔ́, yě ná kpɔ́n nǔ dó wutú tɔn dó wa nǔ.  

Xixamɛ 21 

Un ɖo byɔ̌byɔ́ we wɛ syɛ́nsyɛ́n ɖo Mawu nukɔn, ɖo Klísu Jezu nukɔn, ɖo 

wɛnsagun mímɛ́ Mawu tɔn lɛ́ɛ nukɔn ɖɔ hwi ní se tónú nú sɛ́n énɛ́ lɛ́ɛ. Ma nɔ 

mɛɖé jí ó; ma ka lɔn nú mɛɖé sín nǔ nyɔ́ nukún towe mɛ hú mɛɖé ɖo nǔwiwa 

towe lɛ́ɛ mɛ ó. (1 Timɔtée 5.21) 

Nukɔntɔ́ e ɖo sɛ́n bá ná ɖó nú nukɔntɔ́ e hu hwɛ wɛ ɔ́ lɛ́ɛ ɖó ná kpan akɔ́n cóbó 

bló lěe Pɔ́lu bló gbɔn e. È ɖo ná kpɔ́n ɖɔ mɛ énɛ́ ɔ́ nyí nukún ɖ’éjí abǐ dɔkunnɔ ǎ. 

Énɛ́ wɛ zɔ́n bɔ Pɔ́lu ɖɔ nú Timɔtée ɖɔ é ní ma nɔ́ xo mɛɖé núkúnta kpɔ́n ó ɖó agun 

ɔ́ ní ɖo wiwé jí wɛ nyí tatɔ́. 



Xixamɛ 22 

Ma hwlɛ́n dó, bó ɖ'alɔ mɛɖé jí ó; mɛɖé hu hwɛ hǔn, ma ɖó alɔ ɖ'é mɛ ó, bó 

hɛn hwiɖée dó mímɛ́ jí. (1 Timɔtée 5.22) 

Alɔɖómɛ́jí mɛ wɛ è tɛ̌ ɖɛ̌ Timɔtée sín ylɔ̌ jí. Mɛ e ɖó alɔ mɛjí ɔ́ kpó mɛ e jí è ɖó 

alɔ ɔ́ kpó nɔ́ byɔ́ nǔ wa ɖó kpɔ́ mɛ, yě nɔ́ byɔ́ kan cícá mɛ. Nǔwiwa énɛ́ ɔ́ kó tíin 

sín alɛnunu xóxó ɔ́ hwenu bɔ è lɛ́ kpoɖo bǐbló wɛ ɖo égbé. 

Xixamɛ 23 

Đó xomɛzɔn e a nɔ jɛ hwɛhwɛ ɔ́ wú ɔ́, ma sɔ́ nɔ nu sin kɛ́ɖɛ́ ó; nɔ nu vɛ̌ɛn kpɛɖé 

kpɛɖé, ɖó xomɛzɔn towe wú, ɖó a nɔ jɛ azɔn hwɛhwɛ. (1 Timɔtée 5.23) 

Timɔtée kɛ́ɖɛ́ wɛ Pɔ́lu ɖɔ xó élɔ ná. Ɖo xóxó hwenu ɔ́, sin lɛ́ɛ nɔ́ mɛ́ ǎ bó hɛn ɔ́ é 

ná dó azɔn mɛ bɔ è hɛn ɔ́, è ná nyí alɔ ná kpó ahan syɛ́nsyɛ́n kpɛɖé kpɛɖé kpó. È 

ɖo ná nɔ́ dó wǔvɛ́ lanmɛ nú mɛɖée ɖó jɔhɔn mɛ ǎ. 

Xixamɛ 24-25 

Un ná fó wěmata atɔ́ɔngɔ́ ɔ́ 

Mɛ ɖé lɛ́ɛ tíin, bɔ nǔ e yě wa nyi do ɔ́, è nɔ ko mɔ gannaganna cóbó nɔ ɖɔ hwɛ 

xá yě; mɛɖé lɛ́ɛ ka tíin, bɔ gǔdo gúdo bǐ wɛ nǔ e yě wa nyí do lɛ́ɛ nɔ wá jɛ 

wěxo. Mɔ̌ ɖokpó ɔ́, nǔ ɖagbe e mɛɖé lɛ́ɛ nɔ wa lɛ́ɛ ɔ́, è nɔ mɔ yě gannaganna; 

ée è ma tlɛ ko ɖo mimɔ wɛ tlóló ǎ lɛ́ɛ ɔ́, nɔ sixú nɔ hwlǎhwlá sɔ́yi ǎ. (1 Timɔtée 

5.24-25).  

Pɔ́lu lɛ́ lɛ́kɔ wá nukɔntɔ́ lɛ́ɛ zízé sín xó ɔ́ jí. Mɛɖé lɛ́ɛ bɔ è ko nɔ mɔ gannaganna 

ɖɔ yě kún sixú ɖu gan ó. Mɛ ɖevo lɛ́ɛ ɖě bɔ è ɖo ná ba do nú yě tawun cóbó mɔ 

ɖɔ yě wa nǔ jɛ do. Lo ɔ́, nǔ ɖo ganjí ɔ́, nǔɖitɔ́ ɖó ná nɔ́ hwlá hwɛ tɔn lɛ́ɛ ǎ. Pɔ́lu ko 

ɖɔ ɖɔ : 

Ényí mǐ nɔ kíjé mǐ ɖésúnɔ sín ayixa mɛ kpɔ́n ɔ́, mǐ ná jɛ hwɛɖɔxámɛ Mawu 

tɔn mɛ ǎ. Amɔ̌, ényí Aklúnɔ ɖo hwɛ ɖɔ xá mǐ wɛ ɔ́, tó dɔn nú mǐ wɛ é ɖe, bónú 

Mawu ma wá ɖó kúhwɛ nú mǐ kpódó yě mɛ e nyí gbɛ ɔ́ tɔn lɛ́ɛ kpó ó. 

(1 Kɔlɛ́ntinu 11.31-32) 

Wěmata 6 



Xixamɛ 1 

Un ná jɛ wěmata ayizɛ́ngɔ́ ɔ́ xa jí.  

Mɛ e nyí kannumɔ lɛ́ɛ bǐ ɖó ná mɔ gǎn yětɔn lɛ́ɛ dó mɔ mɛ e è ɖó ná ɖó sísí bǐ 

ná é, bónú mɛɖé ma ɖɔ xó nyanya dó Mawu sín nyǐkɔ kpódó nǔ e kplɔ́n mɛ 

wɛ mǐ ɖe ɔ́ kpán wú ó. (1 Timɔtée 6.1)  

Pɔ́lu byɔ́ kannumɔ lɛ́ɛ ɖɔ yě ní nɔ́ ná yɛ̌yi gǎn yětɔn lɛ́ɛ. (Efɛ́zinu 6.5-8 ; Kolɔsinu 

3.22-25 ; Titu 2.9-10 ; 1 Piyɛ́ɛ 2.18-20). Mɛ e ylɔ́ ɖɔ kannumɔ wɛ è ɖe ɔ́ nyí ninɔmɛ 

nyanya wɛ ǎ. Mɛ e ɖo gán ɖé sín acɛ glwɛ́ ɔ́ bǐ wɛ nyí kannumɔ. Nǔɖitɔ́ lɛ́ɛ bǐ káká 

jɛ Pɔ́lu jí bǐ wɛ nyí kannumɔ nú Mawu.  

Xixamɛ 2 

Kannumɔ e sín gǎn nyí nǔɖitɔ́ lɛ́ɛ ɖó ná gɔn gǎn yětɔn lɛ́ɛ sí, ɖó yě ko nyí 

nɔví nɔví ɖo nǔɖiɖi mɛ wútu ǎ; é nyɔ́ wa ɔ́, yě ɖó ná lɛ́ sɛn yě bɔ é ná hú lě e 

sɛn gbɔn wɛ yě ko ɖe ɖ'ayǐ ɔ́, ɖó mɛ e ɖo nǔ e wa wɛ yě ɖe ɔ́ sín le ɖu wɛ lɛ́ɛ 

ɔ́, nǔɖitɔ́ e yě yí wǎn ná lɛ́ɛ wɛ. Nǔ e a ná kplɔ́n yě ɔ́ kpódó Mawuxó e a ná 

ɖɔ nú yě ɔ́ kpán nɛ́. (1 Timɔtée 6.2)  

Gǎn ɔ́ ná bo tlɛ nyí nǔɖitɔ́ ɔ́, énɛ́ ná zɔ́n bɔ kannumɔ tɔn lɛ́ɛ ná vɛ tóli ǎ. É nyɔ́ wa 

ɔ́, ényí yě bǐ nyí nǔɖitɔ́ ɔ́, tagba ɖěbǔ ɖó ná ɖe ǎ. Yě ná lɛ́ mɔ nǔ jɛ yěɖɛ́e sín gbe 

mɛ ganjí. Yě ná nɔ́ ɖó sísí kpó wǎn yíyí kpó nú yěɖée. 

Xixamɛ 3-5 a 

Ényí mɛɖé kplɔ́n nǔ ɖěvo mɛ, bó ma yí gbe nú xó nǔgbó Aklúnɔ mǐtɔn Jezu 

Klísu tɔn lɛ́ɛ kpódó nǔkplɔ́nmɛ e sɔgbe xá sinsɛn mǐtɔn ɔ́ kpó ǎ hǔn, go wɛ é 

yí; é tunwun nǔɖé ǎ; nǔdindɔn kpódó jlɛɖiɖɔ dó xógbe ɖé lɛ́ɛ wú kpó sín azɔn 

jɛ wɛ é ɖe; nǔ énɛ́ lɛ́ɛ wɛ nɔ hɛn wǔhwinhwan, adɔndindɔn, mɛzunzun, 

nǔnyanyavɛdómɛ, kpódó nǔdindɔn magbokɔ byɔ́ gbɛtɔ́ e sín tamɛ ma sɔgbe 

ǎ bɔ yě ma sɔ́ tunwun nǔgbó ɔ́ ǎ lɛ́ɛ kpó tɛ́ntin; yě nɔ vɛdó ɖɔ mawusinsɛn ɔ́, 

dɔkun jijɛ nú wɛ é nyí sín. 

Xlonɔ xó kpó adingban xó e mɛ lɛ́ɛ nɔ́ ɖɔ dó Mawu wú lɛ́ɛ sukpɔ́. Sinsɛn kpó 

nǔkplɔ́mɛ agɔ dó Yɛsinsɛn kpó wě wiwé wú lɛ́ɛ wá gbakpé. Jezu kpódó mɛsɛ́dó 

lɛ́ɛ kpó bǐ wɛ yí gbe ɖɔ alɛnunu wéma xóxó ɔ́ Mawu wɛ wlán gbɔn mɛsɛntɔ́ tɔn 

lɛ́ɛ jí. É ɖo mɔ̌ có ɔ́, sinsɛn agɔ gán lɛ́ɛ nɔ́ yí gbe tɔn ǎ ɖó goyíyí yětɔn wú. Dɔkun 

kɛ́ɖɛ̌ wɛ nɔ́ myá nukún nú yě, yě nɔ́ tunwun gbigbɔmɛ nú lɛ́ɛ ɖě ǎ.  



Xixamɛ 6 

Nǔgbó ɔ́, mawusinsɛn ɔ́, dɔkun ɖaxó ɖokpó wɛ é nyí nú mɛ e nǔ e é ɖó ɔ́ nɔ 

kpé é. (1 Timɔtée 6.6) 

Nǔɖitɔ́ sín jɛmɛ mimɔ ɔ́, Mawu mɛ wɛ é nɔ́ mɔ ɖe. Mɛ e jɛ dɔkun hún mɛ lɛ́ɛ bǐ ɔ́, 

mɛ e ma jɛ nǔ ɖě sín do ǎ e wɛ. 

Xixamɛ 7 

Đó mǐ hɛn nǔɖé wá gbɛmɛ fí ǎ; mǐ ka sixú hɛn nǔɖé yi kú ǎ. (1 Timɔtée 6.7)  

Han ɖé ɖo : « Agba wɛ mǐ zɔn! agba sésé wɛ mǐ zɔn dó wa gbɛ e mɛ…… ». 

Mawuxó ɔ́ mɛ wɛ e ɖe ! 

Mɛ̌ wɛ un zɔn sín nɔ ce xomɛ, bó ká ná lɛ́ zɔn mɛ̌ byɔ́ kɔ́ glɔ́. (Jɔ̌bu 1.21; 

Nǔnywɛ́tɔ́xó 5.15). 

Xixamɛ 8 

Énɛ́ ɔ́ wú ɔ́, ényí mǐ kó sixú mɔ nǔ bó ɖu, bó mɔ avɔ bo dó ɔ́, é ɖó ná kpé mǐ. 

(1 Timɔtée 6.8). È ná lɛ́ xa : Nǔnywɛ́xo 30.8-9 ; Matíe 6.24-33.  

Nǔɖókan ɖíɖó nɔ́ byɔ́ gǎndídó ɖaxó. É ká nyɔ́ hú ɖɔ è ni dó gǎn énɛ́ ɔ́ dó Mawu 

sín azɔ̌ wú. É gbɛ dɔkun jijɛ ǎ lo ɔ́, è nɔ gbɛ nú mɛɖée kɛ́ɖɛ́ ɔ́, Jezu gbɛ́. (Luki 

16.19) 

Xixamɛ 9-10 

Amɔ̌, mɛ e nɔ jló ná jɛ dɔkun lɛ́ɛ nɔ jɛ tɛ́nkpɔ́n mɛ, bó nɔ jɛ jlǒ ma ɖó ta ɖé 

lɛ́ɛ, kpódó jlǒ e nɔ zɔ́n bɔ è nɔ mɔ wǔvɛ́ lɛ́ɛ kpó sín mɔ mɛ; jlǒ énɛ́ lɛ́ɛ wɛ nɔ 

dɔn gbɛtɔ́ yi bú, bɔ yě nɔ dɔn. Đó wǎn yí nú akwɛ́ mɛ wɛ nǔ nyanya tɛnmɛ 

tɛnmɛ lɛ́ɛ bǐ nɔ tɔ́n sín; mɛɖé lɛ́ɛ ɖo gbě tɔn mɛ káká bó yi bú, bó ɖo zɔ nú 

nǔɖiɖi ɔ́, bó dɔn nǔgbomɛ gěgé dó kɔ. (1 Timɔtée 6.9-10).  

Wǎn yí nú akwɛ́ nɔ́ hɛn mɛ gblé, é nɔ́ hɛn mɛ bú.   

Xixamɛ 11 ( akwɛ xó) 



Amɔ̌ hwɛ mawuzɔ́watɔ́ ɔ́, ɖǒ wǔ zɔ nú nǔ énɛ́ lɛ́ɛ bǐ, bó xwedó hwɛjijɔ, bó nɔ 

sí Mawu, bó ɖó nǔɖiɖi, bó ɖó wǎn yíyí, bó ɖó hǔnkúkú kpódó xomɛfífá kpó. 

(1 Timɔtée 6.11). 

Timɔtée ɖó ná hɛn éɖé ɖó zɔ nú wǎn yí nú akwɛ́ bó xwedó hwɛjijɔ, bó tlɛ́ éɖé dó 

Mawu wú. Lěe Mawuzɔ́watɔ́ ɖó ná wa nǔ gbɔn e nɛ́. 

Xixamɛ 12 

Fun nǔɖiɖi hwan ɖagbe ɔ́. Hɛn gbɛ mavɔ mavɔ ɔ́ wú syɛ́nsyɛ́n, gbɛ mavɔ mavɔ 

e Mawu ylɔ́ we ná é. Gbɛ mavɔ mavɔ énɛ́ wɛ a ɖe kúnnu ɖagbe ná ɖo gbɛtɔ́ 

gěgé nukɔn.  (1 Timɔtée 6.12) 

Hwenu e Timɔtée lɛ yɛhwesin wáyi ɔ́, é lá ɖɔ émí ɖi nǔ nú Jezu-Klisu lɛ̌e è nɔ bló 

gbɔn hwenɛnu e. È ɖɔ nú Timɔtée ɖɔ é ní fun ahwan ɖó gǎndídó kpó nǔwa dó xwi 

jí xó wɛ. 

Xixamɛ 13-15  

Un ɖo zinzɔn we wɛ ɖo Mawu e ná gbɛ nǔ bǐ ɔ́ nukɔn, bó ɖo zinzɔn we wɛ ɖo 

Klísu Jezu e ɖe kúnnu ɖagbe ɖo Pɔ́nsu Pilátu sá mɛ ɔ́ nukɔn ɖɔ hwi ní se tónú 

nú nǔ e un zɔ́n we ɔ́, bó hɛn dó mǐmɛ́ jí nú blɔ̌ ɖé ma nɔ wú ó, káká jɛ gbe e 

gbe Aklúnɔ mǐtɔn Jezu Klísu ná ɖe éɖée xlɛ́ dó é. Nú hwe ɔ́ nu wá su ɔ́, Mawu 

nyɔ̌nábǐnɔ ɔ́, Mawu ɖokpó géé e hú gǎn nǔ bǐ é, ée nyí Axɔ́sú axɔ́sú lɛ́ɛ tɔn, 

bó nyí Aklúnɔ aklúnɔ lɛ́ɛ tɔn ɔ́, ná ɖe hwenu e Jezu Klísu na lɛ́ kɔ wá ɔ́ xlɛ́.  

(1 Timɔtée 6.13-15).  

Pɔ́lu byɔ́ Timɔtée ɖɔ é ní nɔ gbejí káká yí kú abǐ káká jɛ hwenu e Klisu ná lɛ́kɔ wá 

é. Nǔ e Pɔ́lu zɔ́n Timɔtée bó ɖo ɖiɖɔ wɛ ɔ́, hunxlɛ́mɛ Mawu tɔn lɛ́ɛ kpó nǔ e è 

wlán ɖ’ayǐ bɔ Timɔtée ɖó ná kplɔ́n mɛ lɛ́ɛ wɛ. È ná xa Mɛsɛ́dó 20.27 kpó 

2 Timɔtée 4.2 

Xixamɛ 16 

É ɖokpónɔ géé wɛ má nɔ kú ǎ, bó ɖo wěziza e mɛɖé ma sixú sɛkpɔ́ ǎ é mɛ; 

mɛɖé mɔ ɛ kpɔ́n gbeɖé ǎ; mɛɖé ka sixú mɔ ɛ lɔ bo gbɔ ǎ. Susu kpódó hlɔ̌nhlɔ́n 

mavɔ mavɔ kpó ní nyí étɔn; amǐ! (1 Timɔtée 6.16). 



Mawu ɖokpó géé wɛ nyí mɛ e hú gǎn nǔ bǐ é. É ɖo nyinyí wɛ ɖɔ é ɖó hlɔ̌nhlɔ̌n. 

Wězízá e mɛɖé ma sixú mɔ ǎ mɛ wɛ Mawu nɔ́ nɔ. Ényí é má sɔ́ éɖé xlɛ́ ǎ ɔ́, mɛɖé 

sixú mɔ ɛ ǎ. (Ezayíi 40.25-31)  

Xixamɛ 17-19 

Kplɔ́n nǔ mɛ e jɛ dɔkun ɖo gbɛmɛ fí lɛ́ɛ ɖɔ yě ma nɔ yí go ó; ɖɔ nú yě ɖɔ yě 

ma sɔ́ nukúnɖíɖó yětɔn ɖó dɔkun énɛ́ lɛ́ɛ jí ó; ɖó è sixú gán jɛ dɔkun énɛ́ lɛ́ɛ 

wú ǎ. Lo ɔ́, yě ní sɔ́ nukúnɖíɖó yětɔn ɖó Mawu jí; é wɛ nɔ ná nǔ bǐ mǐ, bɔ é nɔ 

túnflá, bónú mǐ ná ɖu gbɛ yětɔn. Kplɔ́n nǔ yě ɖɔ yě ní nɔ wa ɖagbe, bó kplɔ́n 

yě ɖɔ yě ní nɔ wa nǔ ɖagbe gěgé. Yě ní nɔ hun alɔ bó ná nǔ mɛ, bó nɔ gbesisɔ 

mɛ, bó ná má nǔ e yě ɖó ɔ́ xá mɛ ɖě lɛ́ɛ. Ényí yě ɖo mɔ̌ wa wɛ ɔ́, dɔkun ɖagbe, 

dɔkun e wú è hɛn ɔ́, è nǎ gán jɛ ɔ́ kplé ɖ'ayǐ nú yěɖée wɛ yě ɖe nú sɔ yí e ná 

wá hɔ́n é, bó ná dó mɔ gbɛ jɔ gbɛ ɔ́ yí. (1 Timɔtée 6.17-19) 

Dɔkunnɔ lɛ́ɛ nɔ jló ná zé dɔkun yětɔn dó yí go. Yě nɔ́ mɔ ɖɔ yě ɖo aga nú nɔzo 

yětɔn lɛ́ɛ. Yě nɔ́ ɖe jǐ dó dɔkun e yě ɖó ɔ́ wú. (Luki 12.16-21)  Pɔ́lu byɔ́ mɛ énɛ́ 

lɛ́ɛ ɖɔ yě ní zé ɖɔkun yětɔn dó wa Aklunɔzɔ́ ná. Énɛ́ ɔ́, yě na kplé dɔkun dó sɛ́xwé.  

Xixamɛ 20-21 

Un ná fó wěmata ayizɛ́ngɔ́ élɔ ɔ́. Wěma wlán sɛ́dó mɛ élɔ ɔ́ ɖésú fó dó fí. 

Timɔtée, hɛn nǔ e è sɔ́ dó así nú we ɔ́ syɛ́nsyɛ́n. Nɔ hɔn nú xógbló, xó e ma 

sɔgbe xá nǔɖiɖi ɔ́ ǎ lɛ́ɛ, bó hɔn nú nǔnywɛ́ ma nyí nǔnywɛ́ e mɛ lɛ́ɛ nɔ ylɔ́ ɖɔ 

nǔnywɛ́, bó nɔ ɖo nǔ dɔn ɖ'é kɔn wɛ é. 21Nǔgbó ɔ́, mɛɖé lɛ́ɛ nɔ ɖɔ émí ɖó 

nǔnywɛ́ énɛ́ ɔ́, bó xo nǔɖiɖi ɔ́ kpo. Fɛ́nú Mawu tɔn ní nɔ kpɔ́ xá mi. (1 Timɔtée 

6.20-21) 

Timɔtée ɖó ná hɛn nǔgbo e ɖo ayi tɔn mɛ ɔ́ syɛ́nsyɛ́n bó ma wá jó éɖé dó nú 

nǔnywɛ́ agɔ e mɛsɛ́dó nyanya lɛ́ɛ nɔ́ kplɔ́n mɛ e ó. Nǔjlɛ́dónǔwú : 2 Piyɛ́ɛ 2.1-2. 


